
Shri Lingabhangamukti Shatakam

శ్రీలిఙ్గభఙ్గముక్తిశతకమ్  

యః పూజ్యః సకలామరైర్మునిగణా  ధ్యాయన్తి యం యేన వై
శ్రేయోమార్గనియోజితాః   సుయతయః కుర్వన్తి యస్మై  నమః ।

యస్మాత్ సర్వమభూత్ ప్రమాతృపటలం  యస్యాంశకత్రైపదే
యస్మిన్నాశముపైతి  మాయికపదం తం రామచన్ద్రం  భజే ॥ ౧॥

శ్రీమత్త్రైపదరామచన్ద్రపరమానన్దామ్బుధిం     చిద్ఘనం
నత్వా శ్రీగురువాసుదేవయతిరాట్పాదామ్బుజే  చాసకృత్ ।

మచ్చిత్తాసువిరూపనాశవిభవాం ముక్తిం ప్రవాఞ్ఛన్హరే  -
స్తుష్ట్యై  లిఙ్గవిభఙ్గముక్తిశతకం   కుర్వే హృది స్యాద్ధరిః  ॥౨॥

సత్కర్మాణి విశుద్ధయే  స్వమనసః కృత్వాథ శుద్ధేఽన్తరే
ఛిత్వా కర్మజబన్ధనం  దృఢతరం వైరాగ్యతీక్ష్ణాసినా   ।

సన్న్యస్య శ్రవణాదినా  స్వమనసో నాశాద్యమాపుర్హరిం
దద్యాత్ కారకకర్మభఙ్గవిభవాం  ముక్తిం స రామోఽద్య మే ॥ ౩॥

వాక్ఛోత్రాదిదశేన్ద్రియాసుమనసో   వాగాదిరూపం భజం-
స్తత్తద్వ్యాపృతిశక్తతాం  ప్రజనయన్నిఃసఙ్గరూపేణ   యః ।

ఆస్తేఽద్యాపి సమస్తభూతహృదయే వేద్యాదవేద్యాత్ పరో
దద్యాత్ సర్వవిభాసకత్వవిభవాం ముక్తిం స రామోఽద్య మే ॥ ౪॥

దేశాద్భూమిరుపైతి  భూమపదవీం భూమేర్జలం  తజ్జలా -

ద్వహ్నిర్వహ్నితనోః సదాగతిరసౌ తస్మాద్బృహద్వ్యోమ ఖాత్ ।
బీజం బీజతనోర్నిరఙ్కుశవిభుర్నిర్బీజభూమైవ  యో

దద్యాత్ కేవలభూమరూపవిభవాం ముక్తిం స రామోఽద్య మే ॥ ౫॥
అర్థాదర్థముపైతి    సూక్ష్మపదవీమర్థాత్మనో  మానసాత్

బుద్ధిర్బుద్ధితనోర్మహత్తత   ఇహావ్యక్తం తతః పూరుషః ।
సూక్ష్మాత్ సూక్ష్మతరః పుమాన్పరమకో యస్మాన్న సూక్ష్మాన్తరం

దద్యాత్ పూరుషశిష్టతత్త్వవిభవాం  ముక్తిం స రామోఽద్య మే ॥౬॥

శ్రీలిఙ్గభఙ్గముక్తిశతకమ్  

సూర్యో యత్ర జ భాతి శీతకిరణో వహ్నిర్న భానాం గణః
సత్త్వాదిత్రిగుణం  దశేన్ద్రియమనఃప్రాణాః   సురాణాం గణః ।

యం భాన్తం హ్యనుభాన్తి న స్వత ఇమే సూర్యాగ్నిచన్ద్రాదయో
దద్యాత్ సూర్యశశాఙ్కభాసకపదాం ముక్తిం స రామోఽద్య మే ॥ ౭॥

పూరన్నాదిసమస్తకోశకలితాస్త్యేకాదశద్వారపై -
ర్వాగాద్యైశశ్చ  సురక్షితాతిభయతః స్వస్వామిభాగేచ్ఛయా ।

తత్రాసఙ్గతయా   వసన్ననుదినం యః ప్రత్యగాత్మా  భవే-
దద్యాత్ కేవలబోధరూపవిభవాం ముక్తిం స రామోఽద్య మే ॥౮॥

యజ్జ్ఞానక్షురధారయా  హృదయచిద్గ్రన్థిర్దృఢా    భిద్యతే
యత్సాక్షాత్కరణేన సంశయగణః కుత్రేతి  న జ్ఞాయతే  ।

యజ్జ్ఞానాగ్నిరనన్తజన్మఫలదం  కర్మేన్ధనం  నిర్దహే
దృద్యాత్ కర్తృచిదైక్యమోహవికలాం  ముక్తిం స రామోఽద్య మే ॥౯॥

ఏకీకృత్య విరాట్తనావిహ పునర్విశ్వం స్వసూత్రేణ  తం
సూత్రే స్వప్తపతిం చ బీజతనునా ప్రాజ్ఞం   పునర్బీజకమ్ ।

నిర్బీజాత్మతయా విచిన్త్య యతయోయం తుర్యరూపం విదు-

ర్దద్యాత్తుర్యశివాద్వయాత్మవిభవాం  ముక్తిం స రామోఽద్య మే ॥ ౧౦॥
అన్నం ప్రాణతయావశిష్య  మునయః ప్రాణం  మనోమాత్రతో

విజ్ఞానాత్మతయావశిష్య  చ మనో జ్ఞానం  చ మోదాత్మనా ।
తం చాప్యాత్మతయావశిష్య సహసా యం బ్రహ్మ  పుచ్ఛం విదు-

ర్దద్యాత్  కోశవిరూపనాశవిభవాం ముక్తిం స రామోఽద్య మే ॥ ౧౧॥
సత్యం వైకృతిశూన్యమేకమమలం  జ్ఞానం  జగద్భాసకం

కాలాకాశవిదేశతోఽప్యతివిభు బ్రహ్మ  హ్యనన్తం విదుః ।
సత్యం జ్ఞానమనన్తమస్మ్యయమితి  ధ్యాత్వా యమీశం విదుః

దద్యాత్ సత్యసుబోధసౌఖ్యవిభవాం ముక్తిం స రామోఽద్య మే ॥ ౧౯॥
సూర్యో భాతి సదాగతిశ్చ పవతే వహ్నిర్జ్వలత్యఞ్జసా 

మృత్యుర్వజ్రధరోఽపి  శీతకిరణో రాజ్ఞో భియా భృత్యవత్ ।
ఉద్యద్దణ్డధరస్య   యస్య భయతః సూర్యాదయో వేపితా

దద్యాత్ సర్వనియామకాద్వయపదాం ముక్తిం స రామోఽద్య మే ॥ ౧౩॥
నిఃసామాన్యవిశేషబోధనయనే స్వస్మిన్నఖణ్డాద్వయే

దుఃసామాన్యవిశేషదృష్టియుగలం  దుర్బుద్ధిభీకల్పితమ్  ।
ప్రత్యాఖ్యాయ  విమూఢకల్పితదృశం సన్న్యాసినో యం విదు-

ర్దద్యాదద్వయదృష్టిసాధ్యవిభవాం   ముక్తిం స రామోఽద్య మే ॥ ౧౪॥
రూపం పశ్యతి యేన వక్తి వచనం జిఘ్రేత్  సుగన్ధాదికం

గృహ్ణాత్యాశు  దదాతి వస్తునిచయం జానాత్యశేషం సదా ।
యం ప్రజ్ఞానముదాహరన్తి   మునయో బ్రహ్మాదికీటాన్తగం

దద్యాజ్జ్ఞానఘనస్వరూపవిభవాం  ముక్తిం స రామోఽద్య మే ॥ ౧౫॥
విశ్వం యేన సముత్థితం  చిరతరం యత్సత్తయా భాతి సత్

సమ్యగ్బోధదృశా వికారవిలయే యన్మాత్రతః  శిష్యతే ।
తరమాద్వస్తువికారజాతమనఘా బ్రహ్మేతి  జానన్తి యం

దద్యాత్ సర్వవికారభఙ్గవిభవాం  ముక్తిం స రామోఽద్య మే ॥ ౧౬॥
విశ్వం బ్రహ్మణి  జాతు జన్మ న భజే సమ్భూత్యభావశ్రుతే -
ర్నోత్పాదస్య వినాశనం న ఘటతే నాశప్రహాణశ్రుతేః   ।

కార్యాకార్యజనిప్రహాణరహితం  యం నిర్వికారం విదు-

ర్దద్యాత్  కారణకార్యకర్త్రవికలాం  ముక్తిం స రామోఽద్య మే ॥ ౧౭॥
ప్రాగాగ్నేయవిదిక్షు  దిక్షు నిఖిలస్యాన్తర్బహిః సర్వతః

తిష్ఠన్నూర్వ  ఉదేతి నైత్యుదయతాం  నాస్తఙ్గతః  కుత్రచిత్  ।
యః కోట్యర్కసమూహభాసకరుచిశ్చిత్సూర్యరూపో హరి-
ర్దద్యాన్నిత్యచిదర్కరూపవిభవాం  ముక్తిం స రామోఽద్య మే ॥ ౧౮॥

సర్వజ్ఞాదిగుణాన్వితః  పరశివః కిఞ్చిజ్జ్ఞ ఏవాపరో
జ్ఞాజ్ఞత్వే   ప్రవిహాయ  జీవపరయోర్లక్ష్యైకతాం  వేదతః ।

జ్ఞాత్వా  తత్త్వమసీతియాతి యతిరాడ్-బ్రహ్మాహమస్మీతి  యం
దద్యాజ్జీవపరైక్యసౌఖ్యవిభవాం   ముక్తిం స రామోఽద్య మే ॥ ౧౯॥

నాన్యత్ పశ్యతి యత్ర జాతు యతిరాణ్ణాన్యచ్ఛృణోత్యఞ్జసా 
నో జానాతి విశేషవస్తుపటలం భూమాద్వయత్వశ్రుతేః  ।

జ్ఞాత్వా  నామహృదాలయోపరిలసద్భూమాత్మకం యం విదు-

ర్దద్యాద్భూమఘనాద్వితీయవిభవాం  ముక్తిం స రామోఽద్య మే ॥౨౦॥
దహ్రే బ్రహ్మపురాభిధానగగనే  లబ్ధాసనో  లోచనం

కాణం ప్రాప్య  చ హృచ్చ జీవకలనాం జాగ్రన్ముఖాం  భాసయన్ ।

మూర్ధానం  ప్రతిపద్య  యో విజయతే తుర్యస్వరూపో హరి-
ర్దద్యాత్తుర్యపరాత్మసౌఖ్యవిభవాం  ముక్తిం స రామోఽద్య మే ॥౨౧॥

ప్రత్యక్తత్వమహమ్పదేన   గదితం బ్రహ్మేతి  శబ్దాత్  పరం
భేదో మాయిక ఏవ జీవపరయోర్మాయామృషాత్వశ్రుతేః  ।

ప్రత్యగ్బ్రహ్మ  భవామ్యహం పరశివోఽస్మీతీహ యం ప్రాప్నుయు -

ర్దద్యాత్  ప్రత్యగభిన్నభూరివిభవాం  ముక్తిం స రామోఽద్య మే ॥౨౨॥
మూర్తామూర్తవిభాతదృశ్యపటలే మాయామనఃకల్పితే

నేతీతి శ్రుతియుక్తితః  ప్రవిలయం యాతేఽథ యః శిష్యతే ।
మూర్తామూర్తవిభాగమోహరహితః సత్యస్య సత్యోఽద్వయో

దద్యాన్నిర్భయసత్యబోధవిభవాం ముక్తిం స రామోఽద్య మే ॥౨౩॥
వైరాగ్యాత్  ప్రతిపద్య  బాలపదవీం సర్వత్ర నిఃసఙ్గతో

మౌనామౌనవివేచనాహధిషణాపాణ్డిత్యపారఙ్గతాః   ।
జీవన్ముక్తిమవాప్య తాం పునరమీ విస్మృత్య యం ప్రాప్నుయు -

ర్దద్యాన్మౌనవిముక్త  శుద్ధపదవీం  ముక్తిం స రామోఽద్య మే ॥౨౫॥
క్షేత్రాపత్యకలత్రవిత్తవిభవం    త్యక్త్వా దవీయో భృశం

శ్రోతవ్యాదిగుణాన్వితోఽయమజడానన్దావబోధామ్బుధిః   ।
ధ్యాతవ్యోఽనిశమప్రమాదధిషణైర్యో   నిష్కలాత్మా హరి-
ర్దద్యాన్నిష్కలవిష్ణురూపవిభవాం   ముక్తిం స రామోఽద్య మే ॥౨౫॥

యస్యానన్దలవైకదేశవిభవా   వ్యావిద్ధపాపాలయాః
నిష్కామాఞ్చితబుద్ధయః  శ్రుతిశిరోఽభిజ్ఞా  మహాశ్రోత్రియాః   ।

సమ్రాజో  యతయో భవన్తి మునయో బ్రహ్మాదయో  నన్దినో
దద్యాద్భూరిసుఖస్వరూపవిభవాం ముక్తిం స రామోఽద్య మే ॥౨౬॥

ఓతప్రోతతయా  చరస్థిరజగద్ -వృన్దేఽనిశం  వ్యాప్య తత్
సత్తాసూక్తిసుఖైకరూపతనుతా  మిథ్యాభిధాం వారయన్ ।

జ్ఞానాం  బ్రహ్మతయా  విభాతి య ఇహాజ్ఞానాం  జగద్భావతో
దద్యాద్విశ్వవిమోహభఙ్గవిభవాం  ముక్తిం స రామోఽద్య మే ॥౨౭॥

యః సాక్షాదపరోక్షతః శ్రుతిగిరోవాక్యార్థసంలగ్నధీ  - (శ్రుతిగిశిరో )

ర్విద్వద్వృన్దహృదబ్జసున్దరగృహాలఙ్కారదీపాయతే    ।
యశ్చైత్యాలిగచిత్తవృత్తితమసో   మధ్యాహ్నసూర్యాయతే

దద్యాత్ కేవలబోధదీపవిభవాం ముక్తిం స రామోఽద్య మే ॥౨౮॥
సిద్ధాధ్యాసనయుఙ్నిరుద్ధపవనాత్   ప్రాణద్వయాగ్న్యైక్యత  -
స్తప్త్వా కుణ్డలినీం  తయా విధిధిరాగ్రన్థిత్రయం    భేదయన్ ।

షట్చక్రాణి  చ చన్ద్రసూర్యమిథునాద్యం  బ్రహ్మరన్ధ్రే   విశే-
ద్దద్యాద్యోగజముఖ్యసిద్ధివిభవాం   ముక్తిం స రామోఽద్య మే ॥౨౯॥

భ్రూమధ్యాదిషు  దృష్టియుగ్మవిలయాత్  ప్రాణానిలే  నిశ్చలే
సఙ్కల్పాద్యతివృత్తిజుష్టమనసి  స్థేయం  గతేఽస్యాసతః ।

సంశాన్తానిలచిత్తదృష్టివిభవం  పశ్యన్తి  యం తారకా
దద్యాత్తారకపూర్ణసిద్ధివిభవాం   ముక్తిం స రామోఽద్య మే ॥ ౩౦॥

మేర్వభ్రాదివదప్రకమ్ప్యధిషణః   సన్తాడితో దుర్జనై  -
స్త్రాసం  నైతి  నమస్కృతోఽపి విబుధైర్హర్షం    పరాలోకనాత్ ।

యస్మిన్ భూమ్ని నిరస్తమోహపటలే విద్వాన్ సమాప్తో భవే-
ద్దద్యాద్బ్రహ్మవిమగ్నచిత్తపదవీం  ముక్తిం స రామోఽద్య మే ॥ ౩౧॥

దేహాదావభిమాలతూలపటలే బోధాగ్నిభస్మీకృతే (మానతులపటలే)
చిత్తే చైత్యగతిం  విహాయ చపలాం చిత్తత్త్వభావం  గతే ।

వక్తుం ధ్యానమశక్యనిష్కలపదం యంయోగినః ప్రాప్నుయు -

ర్దద్యాద్వక్తుమశక్యసౌఖ్యపదవీం  ముక్తిం స రామోఽద్య మే ॥ ౩౨॥
సంన్యస్య స్వగురుం ప్రణమ్య  విధివత్తారం మహావాక్యకం

లబ్ధ్వా  శాన్తిముపేత్య దిక్షు సులభాం భిక్షామటన్తోఽమలాః ।
అన్తర్బాహ్యవిభాగశూన్యమతయః సంన్యాసినో యం విదు- ।
ర్దద్యాన్మస్కరివర్యలబ్ధపదవీం   ముక్తిం స రామోఽద్య మే ॥ ౩౩॥

జాగ్రత్స్వప్నసుషుప్తిభేదకలనాం  త్యక్త్వా బుధైః  సేవితాం
తద్భావాది విభాసయన్ననుదినం ప్రత్యక్స్వరూపేణ  యః ।

ఆస్తే తద్గతదోషసఙ్గరహితస్తుర్యోఽవికారాస్పదో 
దద్యాత్తుర్యమహాప్రకాశవిభవాం  ముక్తిం స రామోఽద్య మే ॥ ౩౪॥

శ్రుత్యాచార్యకటాక్షతః  స్వహృదయే బోధం తరాం ప్రాపితే
ప్రత్యగ్వస్తుని  నిశ్చితే స్ఫుటమహం బ్రహ్మాస్మి  సర్వాతిగమ్ ।

బ్రహ్మైవాహమితి   స్థిరానుభవతో  యద్రూపతాం  ప్రాప్నుయు -

ర్దద్యాచ్ఛుద్ధపరానుభూతివిభవాం   ముక్తిం స రామోఽద్య మే ॥ ౩౫॥

నానావాసనయా జడీకృతమతేః సత్త్వేన దుర్వాసనాం
దగ్ధ్వా  సత్త్వసువాసనామపి పునర్బ్రహ్మప్రబోధాగ్నినా  ।

సంశాన్తాఖిలవాసనే స్వహృదయే నిర్వాసనం యం విదు-

ర్దద్యాద్బోధమహాగ్నిదీప్తివిభవాం  ముక్తిం స రామోఽద్య మే ॥ ౩౬॥
మౌనేనైవ  విజిత్య వాగ్భవరిపుం స్వల్పాశనాత్ కాయజం

చిత్తోత్థామితవృత్తిదుర్జయరిపుం   బ్రహ్మానుసన్ధానతః   ।
వైరాగ్యేణ  విజిత్య బోధదురితం బోధేన యం ప్రాప్నుయు -

ర్దద్యాద్దుర్జయభఙ్గరూపవిభవాం     ముక్తిం స రామోఽద్య మే ॥ ౩౭॥
దేహాదౌ దృఢభావనామహమితి త్యక్త్వా పరాగ్గామినీం

ప్రత్యగ్భావనయా  ప్రశాన్తదురితబ్రహ్మాత్మగాం   భావనామ్ ।
ఆలమ్బ్యాచలవీచిసౌఖ్యజలధౌ యస్మిన్నిమగ్నా బుధా

దద్యాత్ సౌఖ్యపయోధిముగ్ధవిభవాం  ముక్తిం స రామోఽద్య మే ॥ ౩౮॥
సమ్యక్తాడితకాంస్యనాదతులితే తారే సముచ్చారితే

వీణావేణుమృదఙ్గమద్దలమహామేరీధ్వనిః   శ్రూయతే  ।
తన్మధ్యే ప్రణవధ్వనౌ  స్వమనసో నాశాద్యమీశం విదు-

ర్దద్యాన్నాదమనోవినాశవిభవాం  ముక్తిం స రామోఽద్య మే ॥ ౩౯॥
పూర్వం రూపమపాస్య రూపమపరం చిత్తే గతే స్వేచ్ఛయా

తద్రపద్వయమధ్యమేఽస్య  మనసో వృత్తేరభావాత్తదా ।
సూక్ష్మాత్ సూక్ష్మధియో విదుర్యమజడానన్దం  న తన్నిష్కలం

దద్యాన్మానసవృత్తిశూన్యవిభవాం ముక్తిం స రామోఽద్య మే ॥ ౪౦॥
రాగద్వేషజపాపపుణ్యపటలే నిర్మూలభావం గతే

స్వాజ్ఞానే  ప్రలయం  గతే దృఢతరబ్రహ్మాత్మబోధాత్తరామ్  ।
సత్యజ్ఞానసుఖస్వరూపవిభవో  యః శిష్యతే శ్రీహరి -
ర్దద్యాచ్ఛ్రీహరిబోధసౌఖ్యవిభవాం  ముక్తిం స రామోఽద్య మే ॥ ౪౧॥

జ్ఞానం  ప్రాప్య  గురోర్ముఖాదనుదినం సఙ్కల్పమున్మీలయన్
లాభాలాభవిషాదహర్షరహితప్రారబ్ధవేగాత్తనుః    ।

తిష్ఠేద్గచ్ఛతు   వేతి దిక్షు విచరన్ యస్మిన్ సమాప్తౌ భవే-
ద్దద్యాచ్ఛాశ్వతబోధలబ్ధవిభవాం   ముక్తిం స రామోఽద్య మే ॥ ౪౨॥

ధీసఙ్కల్పితవస్త్వసన్మతియుతైరక్షైర్గృహీతం   తు సత్

సత్త్వాసత్త్వవిభేదవేదనదృశం జ్ఞాత్వా  బహిశ్చాన్తరే ।
తాం దృష్టిం  ప్రవిలాప్య  భూమ్ని మునయోయం ప్రాప్నుయుః  సద్ధనం

దద్యాత్ సద్ధనదృష్టియోగవిభవాం   ముక్తిం స రామోఽద్య మే ॥ ౪౩॥
స్వాద్యస్వాదకమధ్యదర్శనవశాత్ స్వాద్యాదిభావాతిగం

బుద్ధ్వైవ  స్వదనం వికారరహితం వాగ్బుద్ధ్యగమ్యం  శివమ్ ।
స్వాద్యస్వాదకభేదదృష్టివికలా  యం ప్రాప్నుయుశ్చిద్ఘనం 

దద్యాశ్చిద్ఘనశుద్ధసత్త్వవిభవాం    ముక్తిం స రామోఽద్య మే ॥ ౪౪॥
తాలోరూర్ధ్వబిలే  నివేశ్య రసనాం ధీవాయునోర్ధ్వం  నయన్

భ్రూమధ్యే  చ సహస్రపత్రకమలే   సూర్యేన్దుసంయోగతః  ।
పీత్వైవామృతమేత్య  తృప్తిమవశాద్యస్మిన్నచిత్తో భవే-
ద్దద్యాల్లమ్బికయాత్తబోధవిభవాం   ముక్తిం స రామోఽద్య మే ॥ ౪౫॥

వేదాన్తశ్రవణాదిపక్వధిషణాః  స్వాన్తర్బహిర్భావనాం
నిశ్శేషం ప్రవిహాయ  జన్మమృతిదాం నిస్నేహదీపార్చివత్ ।

చిత్తారూపలయం ప్రపద్య  యతయోయస్మిన్ సమాప్తిం గతా
దద్యాత్ కేవలచిత్తభఙ్గవిభవాం  ముక్తిం స రామోఽద్య మే ॥ ౪౬॥

విజ్ఞానాత్మతయా  హృదబ్జకుహరే  తిష్ఠన్  సదా దేహినాం
భూయస్త్వన్నచయాదిసత్కరణతో దుష్కృత్యతో నీచతామ్ ।

సర్వేశత్వమవాప్య మాయికపదేయో వర్తతేఽద్యాప్యజో
దద్యాదీశ్వరసామ్యబోధవిభవాం ముక్తిం స రామోఽద్య మే ॥ ౪౭॥

స్థూలేశస్తమసాన్వితః  పృథుతనుః సూత్రే రజస్సంయుతో
బీజేశస్తు విశుద్ధసత్త్వగుణయుక్   సర్వోపసంహారతః ।

పూర్వోక్తత్రిగుణాన్వితోఽప్యరిపుమాన్ యో నిర్గుణః  స్యాద్ధరి -
ర్దద్యాన్నిర్గుణతుర్యవిష్ణువిభవాం    ముక్తిం స రామోఽద్య మే ॥ ౪౮॥

నిర్మాయోఽపి విశుద్ధసాత్త్వికతనుం  స్వీకృత్య లీలామయీం
సచ్ఛిష్యాన్ ప్రతిబోధయన్  శ్రుతిశిరోవిజ్ఞానమవ్యాజతః   ।

శ్రీమద్దేశికరూపమేత్య   విచరేద్యో నిష్కలాత్మా హరి-
ర్దద్యాదేశికలబ్ధబోధవిభవాం   ముక్తిం స రామోఽద్య మే ॥ ౪౯॥

యద్వద్వ్యోమఘటాదివస్తుపటలే తత్తత్పరిచ్ఛేదతాం
ప్రాప్తం   భాత్యవివేకినాం స్థిరచరే  తద్వత్ పుమానేకలః ।

జీవోఽయం జగదీశ్వరో జగదిదం బ్రహ్మేతి యో జ్ఞానినాం
దద్యాత్ సర్వవికల్పమఙ్గవిభవాం  ముక్తిం స రామోఽద్య మే ॥ ౫౦॥

సాఙ్గోపాఙ్గతయా   విభాతనిగమా న్యాయాదిశాస్త్రాణి  షఢ్
వేదార్థానుచరాః  పురాణనిచయాయేనార్థవన్తోఽభవన్  ।

తే కిం బ్రహ్మ  నిదర్శయేయురితి సద్బోధాద్యమీశం విదు-

ర్దద్యాద్వాక్యపదార్థదూరవిభవాం   ముక్తిం స రామోఽద్య మే ॥ ౫౧॥
జాయాసూనుధనేషణావిరహితా వేదాన్తపారఙ్గతా

స్వాన్తర్బాహ్యజచిత్తచైత్యకలనాశూన్యా  మహాశ్రోత్రియాః   ।
యద్విష్ణోః  పరమం పదం ప్రవితతం  పశ్యన్త్యమీ  సూరయో

దద్యాద్విష్ణుపదాభిధానవిభవాం  ముక్తిం స రామోఽద్య మే ॥ ౫౨॥
సర్వజ్ఞం  పరమేశ్వరం ప్రణవగం  ప్రత్యక్పరాత్మాభిధం

భేదాభేదవిభాగశూన్యవిభవం జ్ఞాత్వా  గురోర్వేదతః ।
భేదాభేదగతిం విహాయ యతయోయం ప్రాప్నుయుః  శ్రీహరిం -
దద్యాత్ సర్వభిదాభిదాదిరహితాం ముక్తిం స రామోఽద్య మే ॥ ౫౩॥

ఆకాశాదికపఞ్చభూతకలనాసఞ్జాతనానావిధా -

నేకపాణిహృదబ్జమధ్యవిలసత్సర్వేన్ద్రియోద్దీపకః    ।
చిత్సామాన్యకలేవరోఽఖిలగురుర్నారాయణోయో భవే-
ద్దద్యాత్  సర్వహృదబ్జసూర్యవిభవాం  ముక్తిం స రామోఽద్య మే ॥ ౫౪॥

చిత్తాస్వాదివిరూపనాశసమయే సమ్యక్ప్రబుద్ధాత్మనో
దేశే వ్యోమ్ని చ కాలకూటపటలే దగ్ధే ప్రబోధాగ్నినా  ।

దేశాభ్రాదిగమానశూన్యవిభవో  యః శిష్యతే శ్రీహరి -
ర్దద్యాత్  ప్రాణవిరూపనాశవిభవాం  ముక్తిం స రామోఽద్య మే ॥ ౫౫॥

బీజం బ్రహ్మణి  కల్పితం భుజగవద్రజౌ  తదజ్ఞానతో
బీజాద్విశ్వమనన్యబోధత ఇదం విశ్వం భజేద్బీజతామ్ ।

బీజం ప్రత్యగభిన్నతాం  యమమలం నిర్బీజసౌఖ్య విదు-

ర్దద్యాదావృతిబీజభర్జనభవాం   ముక్తిం స రామోఽద్య మే ॥ ౫౬॥
పూర్ణబ్రహ్మవికల్పితత్వనిగమాన్మాయాపదస్యాధునా 

మిథ్యాత్వం స్ఫుటమేవ రజ్జుఫణివత్  సత్యం తదాధారకమ్ ।
నష్టేఽబోధచయే  ప్రబోధరవిణా  యత్పూర్ణతా  శిష్యతే

దద్యాత్ పూర్ణచిదమ్బురాశివిభవాం  ముక్తిం స రామోఽద్య మే ॥ ౫౭॥
నానారూపవిశేషమోహరహితం నిర్మాయతత్త్వం తతం

సత్యం జ్ఞానమపారసౌఖ్యవిభవం  సంశాన్తనానాభిధమ్ ।
బ్రహ్మాస్మీతి  యదానుభూయ సమతాం యం సామ్యభావం విదు-

ర్దద్యాత్  సామ్యసుఖానుభూతివిభవాం ముక్తిం స రామోఽద్య మే ॥ ౫౮॥
సౌరాః శ్రేష్ఠముదాహరన్తి   తరణిం శాక్తా భవానీం భృశం

విష్ణుం  కేచన వైష్ణవా   గణపతిం శైవాః  శివం భైరవమ్  ।
ఇత్థమ్భూతధియో యమద్వయతనుం జానన్తి నైవైకధా 

దద్యాత్ సర్వమదాన్ధకారతరణిం  ముక్తిం సే రామోఽద్య మే ॥ ౫౯॥
పాణిం పాణితలేన పీడ్య తరసా దన్తైః  స్వదన్తాన్ రుషా

చూర్ణీకృత్య  నిహత్య మానసరిపుం భ్రూమధ్యలక్ష్యాసినా  ।
స్వారాజ్యం ప్రతిపద్య  నిర్భయతయాయద్రూపమాత్రో  భవే-
ద్దద్యాత్తీవ్రవిరాగబోధవిభవాం   ముక్తిం స రామోఽద్య మే ॥౬౦॥

హృన్మధ్యే రవిపత్రమస్తి  కమలం తన్మధ్యఖేఽస్త్యేకలో
ధూమజ్యోతిసమానకాన్తికలితః పూర్జో బహిశ్చాన్తరా । (పూర్ణో )

చిత్తే చైత్యతతౌ  నిరఞ్జనతయా యోభాసయన్ వర్తతే
దద్యాదేకలభూరిసౌఖ్యవిభవాం ముక్తిం స రామోఽద్య మే ॥౬౧॥

ఆధారేఽస్త్యపునర్భవాభిధసిరా తస్యా మనోధారణాత్
సా వక్త్రం  వికసీకరోత్యథ సిరావక్త్రాన్తరే   మానసమ్ ।

దృక్ప్రాణాగ్నిభిరేత్య గచ్ఛతి లయం యస్మిన్ హరౌయోగినో
దద్యాన్మానసదృష్టిచిత్తలయజాం   ముక్తిం స రామోఽద్య మే ॥౬౨॥

భిత్త్వా కల్పసమాధిభాక్ స్వమనసా భూమిం జలం చానలం
వాయుం వ్యోమ సుసూక్ష్మభూతపటలం చేతో మహచ్చాక్షరమ్ ।

అవ్యక్తం  చ విభిద్య మృత్యుమధునా యస్మిన్ సమాప్తో భవే-
ద్దద్యాత్  సర్వలయామృతాద్వయపదాం ముక్తిం స రామోఽద్య మే ॥౬౩॥

శ్రోత్రాదౌ   ప్రవిలాప్య  చైత్యపటలం  శ్రోత్రాది   దిక్పూర్వకే
దిగ్వాతాది సిరాసు తాశ్చ తం ?జ్ఞానమధ్యే  చ తత్ ? । (unclear in the manuscript

మోదే తం చ తురీయకే తదమృతం నిర్బీజకం యం విదు-

ర్దద్యాదక్షవిరూపనాశవిభవాం  ముక్తిం స రామోఽద్య మే ॥౬౪॥

బ్రహ్మాదిస్థిరజఙ్గమాన్తకలనాతృష్ణాం     మనోజృమ్భితాం
ఆత్మానాత్మవివేకజాతసహజజ్ఞానాగ్నినా  నిర్దహన్  ।

యస్మిన్ ప్రత్యగభిన్నపూర్వవిభవే యోగీ భజేదేకతాం
దద్యాజ్జ్ఞానకృశానుదగ్ధకలనాం   ముక్తిం స రామోఽద్య మే ॥౬౫॥

శబ్దాదౌ  విలయం గతే దృఢతరజ్ఞానాదహోరాత్రయుక్  -
కాలే కాలపదం గతే స్వమనసి ధ్యానాత్ స్థిరత్వం  గతే ।

ఉన్మన్యా విలసత్పరావరగురుం నారాయణం యం విదు-

ర్దద్యాదున్మనిభాతచిద్ఘనపదాం   ముక్తిం స రామోఽద్య మే ॥౬౬॥
ధ్యానాదిత్రిపుటిప్రహాణత   ఇదం నిర్వాతదీపార్చివత్

సంశాన్తాఖిలవీచివార్ధిజలవత్  సఙ్కల్పశూన్యం మనః ।
భూయాత్తత్ర విరాజతే పరశివానన్దాత్మకో యో హరి-
ర్దద్యాచ్ఛైవపరాత్మరూపవిభవాం   ముక్తిం స రామోఽద్య మే ॥౬౭॥

దృగ్యుగ్మాఖిలచిత్తవృత్యచలగా సన్తృప్తిరల్పాశనం
దేహస్యాచలనం పరానుభవతోఽవస్థాత్రయాతీతతా   ।

యస్మిన్నస్తమనో మునేరనుభవస్త్వేవం భవేత్ సర్వదా
దద్యాత్ సిద్ధివిభాతకీర్తివిభవాం  ముక్తిం స రామోఽద్య మే ॥౬౮॥

విస్మృత్యాఖిలబాహ్యమాన్తరమపి స్వోద్భూతవిజ్ఞానతో
బ్రహ్మాబ్ధౌ  జలబిన్దువత్  ప్రవిలయం  నీత్వా మనోవైభవమ్  ।

వేదవ్యాసతనూద్భవః శుకమనిర్యస్మిన్ సమాప్తో భవే-
ద్దద్యాచ్ఛీశుకలబ్ధసౌఖ్యవిభవాం   ముక్తిం స రామోఽద్య మే ॥౬౯॥

ఆత్మానాత్మవివేచనే శ్రుతిగురోర్వాక్యాత్కృతే  సాదరం
సత్యం బ్రహాభిదా  మృషేతి విదితే గ్రాహ్యాద్యభావాన్మునేః  ।

యస్మిన్నగ్రహరూపభూమ్న్యవిలయం  గత్వా సమాప్తం మనో
దద్యాదగ్రహభూరిలబ్ధవిభవాం   ముక్తిం స రామోఽద్య మే ॥ ౭౦॥

జాగ్రత్వప్నసుషుప్తిమోహతమసి  స్వాన్తం మునేర్లీయతే
తుర్యాకల్పసమాధినిష్ఠమనసః  సత్త్వాల్లయం  నైతి  తత్ ।

తుర్యోతీతపదే విరూపవిలయాద్యస్మిన్ సమాప్తం భవే-
ద్దద్యాత్తుర్యవిలక్షణాద్వయపదాం  ముక్తిం స రామోఽద్య మే ॥ ౭౧॥

చేతశ్చైత్యవికారపూగరహితా  చిద్బ్రహ్మలీనా యదా

కిశ్చినైత్యనుభూతిసిద్ధవిభవో   ముక్తావగమ్యస్తదా ।
సత్తాసామ్యముపేత్య యో విజయతే నారాయణః కేవలో

దద్యాత్ కేవలభూమతత్త్వవిభవాం ముక్తిం స రామోఽద్య మే ॥ ౭౨॥
సఙ్కల్పాదివిముక్తయోగిమనసి ప్రాణాగ్నిదృక్చేతసా

మగ్నేఽత్యన్తమజాతిగోత్రకలనే  స్వే ధామ్ని బోధార్ణవే  ।
సత్యానన్దవిశుద్ధబోధవిభవో   యః శిష్యతే శ్రీహరి -
ర్దద్యాజ్జాతికులాభిమానవిభవాం   ముక్తిం స రామోఽద్య మే ॥ ౭౩॥

కర్తవ్యార్థనిబన్ధనం   స్వమనసః కర్మాఖ్యయోగామృత-
శ్రేయఃసాధనసాధ్యబన్ధనమిహ   జ్ఞానాఖ్యయోగో  వరః ।

సంశాన్తాఖిలయోగసాధ్యవిభవం యం జ్ఞానినః  ప్రాప్నుయు -

ర్దద్యాత్  సాధనసాధ్యభావరహితాం ముక్తిం స రామోఽద్య మే ॥ ౭౪॥
దేహాస్వోః క్షణభఙ్గురత్వనిగమాద్దారాదిబాహ్యేఽన్తరే 

చిత్తే చైత్యతతావసఙ్గమనసా   సన్త్యజ్య దుర్వాసనామ్ ।
బ్రహ్మాస్మీతి  సువాసనాపరవశో యం ప్రైతి  నారాయణం

దద్యాదైక్యసువాసనాఫలభవాం  ముక్తిం స రామోఽద్య మే ॥ ౭౫॥
భావాభావగతిం విహాయ సదసద్భావం చ ధీకల్పితం

సర్వాభాసవివర్జితం  స్థిరచరాధారం  పరస్తాద్ధి యః ।
ఆలమ్బ్యాచలనిర్వికల్పమనసా యస్మిన్ సమాప్తో భవే-
ద్దద్యాద్  బుద్ధివికల్పశూన్యవిభవాం  ముక్తిం స రామోఽద్య మే ॥ ౭౬॥

సంశాన్తాఖిలహేయరన్ధవిషయధ్వాన్తం  సకృద్భానతః
సఙ్కల్పోజ్ఝితచిత్తభావితపదం  సూర్యాదిసూర్యాత్మకమ్ ।

బ్రహ్మాహం  ప్రకృతేః  పరోఽహమితి యం స్వాత్మానమేవం విదు-

ర్దద్యాత్  ప్రాకృతవైకృతప్రలయజాం    ముక్తిం స రామోఽద్య మే ॥ ౭౭॥
కర్మజ్ఞానదశేన్ద్రియాల్యవిదితః   ప్రాణాదిపఞ్చానిల -
ధ్వాన్తస్ఫారసహస్రచణ్డకిరణోఽహఙ్కారశత్రుఞ్జయః     ।

నానావృత్తిమనోధియః పరతరానన్దాత్మకో యో హరి-
ర్దద్యాలిఙ్గశరీరభఙ్గవిభవాం    ముక్తిం స రామోఽద్య మే ॥ ౭౮॥

సూక్ష్మాత్ సూక్ష్మతరోఽస్మియోగివిదితో జ్యాయానహం జ్యాయసాం
సంశాన్తాఖిలవేదనోఽస్మి జగతః సత్తాస్వరూపోఽస్మ్యహమ్ ।

ఏవం భావనయా ప్రశాన్తదురితా  యం ప్రాప్నుయుః  శాశ్వతం
దద్యాచ్ఛాశ్వతసౌఖ్యసిద్ధివిభవాం  ముక్తిం స రామోఽద్య మే ॥ ౭౯॥

మత్పుత్రో మమ విత్తదారసుహృదో మత్క్షేత్రమిత్యాదికం 
ద్వైతం  దేహదశేన్ద్రియాసుధిషణాతాదాత్మ్యమేవాద్వయమ  ।

ద్వైతాద్వైతమనోగతేః   ప్రవిలయాద్యః  శిష్యతే నిర్భయో
దద్యాన్నిర్భయనిర్వికారపదవీం ముక్తిం స రామోఽద్య మే ॥౮౦॥

త్యక్తాహఙ్కృతిచిత్తచైత్యకలనాసంవిత్స్వరూపోఽస్మ్యహం
జీవేశాదిభిదా విహీనపరమానన్దావబోధోఽస్మ్యహమ్  ।

మత్తో నాన్యదిహాస్తి కిఞ్చిదితి యం నారాయణం ప్రాప్నుయు -

ర్దద్యాదద్వయభావనాత్తపదవీం  ముక్తిం స రామోఽద్య మే ॥౮౧॥
సర్వాసర్వమహాభ్రమప్రవిలయాత్   సర్వాదిశూన్యోఽస్మ్యహం

సాక్షిత్వం న హి మేఽస్తి సాక్ష్యవిలయాదద్వైతబోధోఽస్మ్యహమ్  ।
స్వీయే ధామని సంస్థితోఽహమజరోఽస్మ్యేవం  విదుర్యం హరిం

దద్యాత్ సాక్ష్యవిరూపనాశవిభవాం ముక్తిం స రామోఽద్య మే ॥౮౨॥
నాహం దేహముఖేన్ద్రియాలయమనో  నాహం వికల్పాన్వితో

నాహం మాయికవిశ్వభేదనిచయో నాహం తదాధారకః ।
బ్రహ్మైవాహమితీహ   యం మునిగణా జ్ఞాత్వా  చిరాత్ప్రాప్నుయు-

ర్దద్యాన్మాయికభావనాలయభవాం  ముక్తిం స రామోఽద్య మే ॥౮౩॥
ద్వైతాద్వైతవిభాగభేదరహితో   వాగ్బుద్ధ్యగమ్యోఽస్మ్యహం

సత్యాసత్యశుభాశుభాలిరహితశ్చిన్మాత్రరూపోఽస్మ్యహమ్  ।
సత్యాపారసుఖాత్మకోఽస్మ్యహమితి ప్రాప్తా  యమీశం హరిం

దద్యాన్మానసవాగగమ్యపదవీం ముక్తిం స రామోఽద్య మే ॥౮౪॥
మాయాకల్పితభౌతికాలిహృదయారూఢామహమ్భావనాం

పూర్ణాహఙ్కృతిరేకదా  కబలయన్ సర్వేశ్వరః సర్వగః ।
ఆస్తే తద్గతభేదపూగరహితో యో నిత్యశుద్ధోఽద్వయో

దద్యాదీశ్వరపూర్ణబోధవిభవాం  ముక్తిం స రామోఽద్య మే ॥౮౫॥
అన్తర్బాహ్యజ చిత్రచైత్యకలనాసఙ్గానుసన్ధానతో   

జీవన్ముక్తిమవాప్య వీతకలనాన్నష్టేఽథ  కర్మత్రయే  ।
దేహాక్షాసువిరూపనాశవిభవో యః శిష్యతేఽస్మద్గురు -

ర్దద్యాత్  స్థూలకలేవరాదిరహితాం  ముక్తిం స రామోఽద్య మే ॥౮౬॥
మాయాకల్పితదేశకాలకలనాసఞ్జాతనానావిధా -

నేకోపాధిదృఢానుభూతిమమతాహన్తాతమోభాస్కరః ।
యోనిష్కామమునీన్ద్రహృన్మణిగృహాలఙ్కారపాదామ్బుజో

దద్యాత్ కామగణక్షయాత్తవిభవాం ముక్తిం స రామోఽద్య మే ॥౮౭॥
సర్వోపాధివిహీనపుష్కరతనుః సంశాన్తరూపాభిధో

నానాకామనయా విముక్తమునిహృత్పద్మావలీషట్పదః ।
యోవాఙ్మానసవృత్త్యగోచరమహానన్దావబోధామ్బుధి -
ర్దద్యాత  సర్వహృదభ్రచిన్మణిభవాం  ముక్తిం స రామోఽద్య మే ॥౮౮॥

దాసోఽహం తవ మృత్యుపాశకలితం మాం రక్ష భక్తార్తిహన్
ఏవం ప్రార్థ్య   విశుద్ధిమేత్య  మనసోఽహం త్వం త్వమేవాస్మ్యహమ్ ।

భేదో నౌ న హి మాయికోఽయమితి యం నారాయణం ప్రాప్నుయు -

ర్దద్యాద్భాగవతాలిగమ్యపదవీం  ముక్తిం స రామోఽద్య మే ॥౮౯॥
మాయాధీభవభేదకూలపటలే నిర్మాయబోధాగ్నినా (బోధపటలే)
దగ్ధే కామమకామఖడ్గదలితే  కామే స్వభృత్యైః  సమమ్ ।

సంశాన్తాఖిలభేదకామకలనం యే స్వాత్మరూపం విదుః
దద్యాత్ కామభిదావినాశవిభవాం ముక్తిం స రామోఽద్య మే ॥౯౦॥

మాయాపాదజపుష్కరాదికమహాభూతాలియోగోద్భవా-

నేకబ్రహ్మకటాహకోటిపటలం  త్రైగుణ్యసఙ్కల్పితః  ।
నిస్త్రైగుణ్యమహాత్రిపాదవిభవో   యః కల్పితః కేనచి-
ద్దద్యాన్మాయికపాదమోహవికలాం  ముక్తిం స రామోఽద్య మే ॥౯౧॥

యాస్యామ్యద్య విదేహముక్తిపదవీం ముఞ్చేహ మాం చిత్త భో
యద్వా చిద్గగనే  విరూపవిలయం గచ్ఛ త్వదీయైః  సమమ్ ।

ఏవం చిత్తశిశుం ప్రబోధ్య  యతిరాడ్యస్మిన్ సమాప్తో భవే-
ద్దద్యాత్  కేవలవీతచిత్తపదవీం ముక్తిం స రామోఽద్య మే ॥౯౨॥

రాగ త్వం భజ వీతరాగపదవీం ద్వేష త్వమద్వేషతాం
భీతే త్వం భజ నిర్భయత్వమధునా ద్వైత  త్వమద్వైతతామ్  ।

రాగాదిం వినియమ్య నిష్కలపదే యస్మిన్ సమాప్తో భవే-
ద్దద్యాన్నిష్కలనిర్భయాద్వయపదాం  ముక్తిం స రామోఽద్య మే ॥౯౩॥

కామ త్వం భజ వీతకామపదవీం తృష్ణే వితృష్ణాసుఖం
భో భో మానస నిర్వికల్పమధునాహఙ్కారశాన్తిం తరామ్ ।

సాన్త్వోక్త్యైవ  సుహృజ్జనం  పరిహరన్ యస్మిన్ భజన్త్యేకత్తాం
దద్యాత్కామముఖారిభఙ్గవిభవాం  ముక్తిం స రామోఽద్య మే ॥౯౪॥

విశ్వాకారమతిం విహాయ సహజానన్దావబోధాం  మతిం
స్వీకృత్యేవ మహానుభావచరణాః శ్రీవీతహవ్యాదయః  ।

సత్యజ్ఞానసుఖార్ణవేఽతివిపులే   యస్మిన్ భజన్త్యేకదాం
దద్యాన్మౌనిగణాత్తసౌఖ్యవిభవాం ముక్తిం స రామోఽద్య మే ॥౯౫॥

బ్రహ్మాస్మీత్యనుభూతియోగదహనే  నిర్వృత్తితైలైధితే 
హుత్వా మాయికచిత్తచైత్యకలనాం  హోమానలోత్థాం  సతీమ్ ।

ముక్త్యాఖ్యాం పరిరభ్య మస్కరివరో యత్సౌఖ్యతల్పం గతో
దద్యాద్దృశ్యవిరూపనాశవిభవాం  ముక్తిం స రామోఽద్య మే ॥౯౬॥

సంశాన్తాఖిలపఞ్చభూతకలనాసఞ్జాతనానాజని -
శ్చాతుర్విధ్యనిరోధశూన్యవిభవో జన్మాద్యభావశ్రుతేః  ।

దీర్ఘహ్రస్వబృహత్కృశాదిరహితో   యః సర్వదా భాసతే
దద్యాజ్జన్మనిరోధశూన్యవిభవాం  ముక్తిం స రామోఽద్య మే ॥౯౭॥

సత్యజ్ఞానసుఖాజ్ఞతాసముదితాసత్యాదిమాయాత్రయ   -

ప్రత్యాఖ్యానమహావచోఽర్థవిభవః   ప్రాప్తః   పునః ప్రాప్యతే  ।
ముక్తో ముచ్యత ఏవ నేతర ఇతి జ్ఞానాద్యదైక్యం   వ్రజే -
ద్దద్యాజ్జ్ఞానసునిశ్చితార్థవిభవాం    ముక్తిం స రామోఽద్య మే ॥౯౮॥

స్వాజ్ఞానే  సకలఙ్కచిత్తవిభవే స్వజ్ఞానవైశ్వానరా  -

ద్దగ్ధే  సమ్యగనావృతః పరశివః స్వారాజ్యసింహాసనే ।
ఏకో యః పరిశిష్యతే పరపుమాన్నారాయణోఽయం స్వయం

దద్యాద్ద్వైతవిరూపనాశవిభవాం  ముక్తిం స రామోఽద్య మే ॥౯౯॥
భూమబ్రహ్మణి మూఢబుద్ధ్యనుభవారూఢం  సమస్తం జగ-
న్నేతీతి శ్రుతిసిద్ధయుక్తిపటలైర్నాస్తీతి    నిశ్చిత్య తత్ ।

త్యక్త్వా విశ్వవినోదనం మునిగణా యస్మిన్ సమాప్తిం గతా
దద్యాద్విశ్వవినోదభఙ్గవిభవాం  ముక్తిం స రామోఽద్య మే ॥ ౧౦౦॥

వ్యావిద్ధాఖిలవాక్యపాదవిభవో  వాగ్బుద్ధ్యగమ్యోఽద్వయో

నిఃసాధ్యోఽయమసాధనో న హి భవో నాన్తం గతః కుత్రచిత్  ।
లక్ష్యాలక్ష్యవిభాగమోహరహితో యః శిష్యతే శ్రీహరి -
ర్దద్యాల్లక్ష్యవిలక్షణాద్వయపదాం   ముక్తిం స రామోఽద్య మే ॥ ౧౦౧॥

ఆవిద్యార్థపదే  విరూపవిలయంయాతే స్వకార్యైః  సమం
సంశాన్తాఖిలనామరూపవిభవః ప్రత్యక్పరాత్మైక్యకః   ।

చాతుర్విధ్యపదాభిధానరహితో యస్త్రైపదః  శిష్యతే
దద్యాత్ పాదచతుష్ట్యైక్యవిభవాం  ముక్తిం స రామోఽద్య నే ॥ ౧౦౨॥

శ్రద్ధాభక్తిపురఃసరం    రహసియో విష్ణ్వాలయే  వా పఠే-
నానాలిఙ్గవిభఙ్గముక్తిశతకం   తాత్పర్యతః సాదరమ్ ।

తస్య త్రైపదరామచన్ద్రతరణిః   స్వాజ్ఞానమున్మూలయన్
దాస్యత్యేవ విదేహముక్తిపదవీం శిష్టత్రిపాద్రూపిణీమ్    ॥ ౧౦౩॥

శ్రీమత్పారమహంస్యధర్మనిరతశ్రీవాసుదేవేన్ద్రచి   -
త్పాదామ్భోజనివాసిషట్పదనిభశ్రీరామచన్ద్రేన్ద్రతః    ।

వక్తుం ధ్యాతుమశక్యమాయికపదాలఙ్కారసఙ్ఘాతతో
లిఙ్గాకారవిభఙ్గముక్తిశతకం   జ్ఞాతం  కటాక్షాద్ధరేః  ॥ ౧౦౪॥

॥ ఇతి శ్రీలిఙ్గభఙ్గముక్తిశతకం    సమ్పూర్ణమ్  ॥
ఉపనిషద్బ్రహ్మేన్ద్ర  విరచితం

Q) What is Viraja Snana and Linga Bhanga?

A) Those who have completed their Sadhana, in order to lose

their physical attributes, take bath in the Viraja river (made out

of the sweat of Sri Hari and is pure energy. It is not made of water.)

outside the 7 forts of Vaikunta. Then, they lose their Linga

Deha or physical nature. Their “true nature” emerges and

is called Linga Bhanga. (Reference anandatirtha.wordpress.com)

Proofread by Musiri Janakiraman

